
ТҮРКІСТАН ОБЛЫСЫНДА ӨСІРІЛЕТІН ҚАУЫННЫҢ СҰРЫПТЫҚ ЕРЕКШЕЛІКТЕРІ 

 

Аннотация: мақалада Түркістан өңiрiнде өсiрiлетiн қауын сұрыптарының өсу және даму 

кезеңінде сыртқы факторлардың ықпалын зерттеу арқылы, осы аймаққа бейімделген перспективалы 

сұрыптары анықталды. Зерттеу нысаны ретінде қауынның: Сары самарқанд әнгелегі, Сары замча, 

Шакар палак қызыл етті 2580, Ірі жемісті Іч-қзыл 1233, Ширали, Самарқанд аби-наббаты, Баспалды, 

Ананас, Колхозница, Торпеда, Кассаба, Мирзачульский сұрыптары  анықталып, олардың биологиялық 

ерекшеліктері сипатталды. Сары самарқанд әнгелегі, Сары замча, Ширали, Самарқанд аби-наббаты, 

Баспалды, Колхозница сұрыптары өзіндік  керемет дәмділігімен, хош иістілігімен  ерекшеленіп,  

жергілікті тұтынуға және жақын қашықтыққа тасымалданатын болса, Ірі жемісті Іч-қзыл 1233, 

Мирзачульский сұрыптары ұнтақты зең және фузариоз ауруларына төзімділігімен ерекшеленсе, ал 

Шакар палак қызыл етті 2580, Ананас, Торпеда, Кассаба сұрыптары жақсы тасымалданады, ұзақ уақыт 

бойы сақталатындығымен ерекшеленді. 

Түйін сөздер: қауын сұрыптары, бақша дақылы, бейімделу қабілеті, агротехника, тұқым, тұқым 

өнгiштiгi, тұқым шығымдылығы, қауын түйнегі, өнімділік. 

 

Кіріспе: Қауын (Cucumіs melo) – асқабақ 

тұқымдасына жататын бір жылдық шөптесін 

өсімдік. Қауын жабайы түрде Оңтүстік-Батыс 

Азия мен Африкада өседі. Бұдан 2 мың жыл 

бұрын қауынды Кіші және Орта Азия жерінде 

мәдени дақыл ретінде өсіре бастаған. Жапырағы 

ірі, кезектесіп орналасқан, жіңішке сабағы 

буындарға тарамданып жер бетіне төселіп өседі 

[1]. Гүлі сары, дара жынысты, қос жынысты түрі 

де кездеседі. Жемісі көп тұқымды, жемісінің 

түсі де, пішіні де сортына байланысты әртүрлі 

болады, салмағы 200 г-нан 16 кг-ға дейін. Қауын 

жемісінің құрамында 4,5-18% қант, 0,6% белок, 

С, РР дәрумендері, каротин болады. Қауын 

бунақденелілер (насекомдар) арқылы 

тозаңданады да, гүл жатыны түйнекке айналып, 

жеміс салады. Қауын өсімдіктері 25-300С 

температурада жақсы өседі, температура 150С 

төмендесе өсуі баяулайды да, 3-50С үсікке 

шалдығады. Құрғақшылыққа төзімді, саздақ, 

құмайт, құмды жерлерде жақсы өседі. Пісу 

кезінде суарса немесе жаңбыр жауып топырақта 

ылғал шамадан тыс көп болса дәмі кемиді, кейде 

шіріп те кетеді. Қауын сорттары мен түрлеріне 

қарай әңгелек, әміре, т.б. топтарға бөлінеді. 

Қауынды тіліп кептіріп қауынқақ жасайды, 

қауынқұрт қайнатады, тосап, мармелад, т.б.  

 

дайындайды. Қазақстанның оңтүстігіндегі 

суармалы жерлерде гектарынан 30-40 т өнім 

алынады. Себер алдында дәнін 6-7тәулік күнге 

жайып, не 4-6сағат 50-600С температурада 

қолдан қыздырады. Топырақ температурасы 12-

140С жеткенде егеді.  

Материалдар мен әдістер: Қауынның  

Қазақстанда  аудандастырылған сорттары: Іле, 

Ашық сары, Бұхара-944, Іші Қызыл-189, 

Қалайсан, 1940 жылы Қызылорда облысының 

диқандары шығарған Әңгелек, ерте пісетін Ақ 

Дәмбілше, орта мерзімде пісетін Колхозшы 

749/753, кеш пісетін Қара Күләбі, Торлама және 

т.б. түрлері бар. Қауын өсіру, оның тұқымын 

жақсарту жұмысымен Қазақ картоп және 

көкөніс шаруашылығы ғылыми-зерттеу 

институты шұғылданады [2]. 

Cucuvbitaceae қауын тұқымдастары кең 

ауқымды, 100 астам туысы мен 110 түрден 

құралған. Бұл тұқымдастардың отаны жер 

шарының тропикалық және субтропикалық 

белдеулері және тек жекелеген түрлерде ғана 

қоңыржай белдеулерде кездеседі. ТМД 

елдерінде, соның ішінде Қазақстанда асқабақ 

тұқымдастардың негізінен 14 туысы мен 25-30 

түрі таралған. Олардың ішінде ең көп танымалы 

қарбыз, қауын, асқабақ, қияр, кәді, самсар. 

Қауынның дәмі өте тәтті жемістерден кем 

емес. Оның құрамында көп мөлшерде жеңіл 

сіңімді қант, А, С дәрумендері болғандықтан, 

жүрек пен бауырдың жұмыстарын жақсартады, 

ағзаның жалпы тонусы көтеріледі. Қауындағы С 

дәруменінің мөлшері алмаға парапар. Темірдің 

мөлшері тауық етіне қарағанда екі есе, балықтан 

үш есе, ал сүттен он жеті есе көп. Қауынның 

жемістерінде ерімейтін ақуызды еритін 

пентонға айналдыратын ферменттер де болады. 

Қауын балы құрамында 60% қант болғандықтан, 

тағамдарға қосылады. Қауын жемісін алыс 

жерлерге тасымалдау қиын болғандықтан, 

тіліктеп қақтап барып жеткізеді. Қауынның 

пісіп кеткен жемістерінен ұн қосып қауын таба 

нанын (қауын-құрт) жасаса, оның толық 

піспеген жемістерін тұздайды. Қауынның 

тағамдық құндылығы жемістердегі әртүрлі 

қанттардың мөлшерімен анықталады. Олардың 

құрамында цигонтқа қарсы С дәрумені, 

провитамин А және пектиндер сияқты ағзаға 

қажетті заттар болады. Қауынның тұқымында 

22-35% май болады, олардан алынған май 

прованск майымен бәсекелесе алады. Қауынның 

емдік қасиетін өкпе, буын, бүйрек, бауыр және 

т.б. ауруларды емдеу үшін халық 

медицинасында қолданады. Жемістерінде 

болатын фолий қышқылы ұмытшақтыққа қарсы 

әсер етеді және қан айналымында маңызды 

қызмет атқарады, ал глюкур қышқылы қатерлі 

ауруларға қолданылады [3]. 

Қауынды тек жаңа піскен күйінде ғана 

пайдаланбайды, олардан қайнатпа, пюре, тосап, 

цукаттар, бал шырын, қақ, қауынқұрт 

дайындайды. Қысқа дайындалатын қақталған 

қауындар өзінің дәмдік және емдік қасиеттерін 

жоғалтпайды. 

Стандартқа сай емес және піспеген қауын 

жемістері малға өңдеусіз-ақ немесе сүрленген 

түрде азық. Қауынды сабан мен топан қосып 

сүрлейді. Оның сүрлемі қоректілігі жағынан 

малазықтық тамыр жемістердікінен кем емес. 

Сүрлем иісі өте тартымды болғандықтан, үй 

жануарлары сүйсініп жейді. Қауын жемісімен 

азықтандырылатын малдардың сүт өнімі жақсы 

және оның майлылығы да жоғары болмақ.  

Қауын түрлері жеміс жұмсағының 

құрылысына қарай жұмсақ және тығыз болып 

екіге бөлінеді. Бірінші топ түрлеріне әңгелек  

(M. Chandalak), адана немесе киликилік 

(M.Adana), және кассаба (M.Cassaba), ал екінші 

топ түрлеріне чарджаулық (M.Zard), әміре 

(M.Ameri) және канталупа (M.Cantalypa) 

жатады.Тамыры – қуатты кіндікті, көп 

мөлшерде жанама және соратын тамшылары 

бар. Сабағы жатаған, жұмыр, қырлары әрең 

білінеді, қатты бұтақтанған және жиі түктер 

басқан. Жапырағы – бүйрек, жүрек тәрізді, бүтін 

немесе бес қалақты, ақ түктерімен көмкерілген. 

Гүлдері – ірі (көлденеңінен 1,5-4 см дейін), сары 

түсті.  

Зерттеу нәтижелері: Барлық бақша 

дақылдары сияқты, қауын да бірүйлі, бірақ 

даражынысты. Аталық және аналықты гүлдері 

бір өсімдікте орналасады. Аналық гүлдер жеке 

орналасса, аталық гүлдер кішкене гүл шоғырға 

жинақталған. Жемісі жалған жидек, пішіндері 

шар тәрізді, созылыңқы және жаншыңқы. 

Түстері әртүрлі, жұмсағы ақ, сары және жасыл 

[4]. 

Бақша дақылдары төмен температураға 

сезімтал. Ауа температурасы 130С төмендегенде 

өсімдіктердің өсіп-жетілуі баяулайды, ал 100С 

төмен температурада тіпті тоқтап қалады. 

Олардың өсіп-жетілуіне оңтайлы температура 

25-300С аралығында болады. 

Ауаның температурасы 25-300 С болғанда 

қауын мен асқабақ өскіні 4-8 күнде, ал қарбіздікі 

6-10 күнде пайда болады. Қауын ауа райына 

бейімделгіш болғандықтан, төмен және жоғары 

температураларды жеңіл көтереді [5]. 

Қауынның қарбызға қарағанда ылғалды 

көп қажет ететін себебі, оның тамыр жүйесінің 

жетілуі нашар және тамыр түктері 

жасушасының ылғалды сору күші төмен. 

Қауынның қант жинауының қарбызға қарағанда 

көп болуы, оның транспирация қарқынының 

күштілігіне байланысты. Қауынға жарық және 

жылу жеткілікті, механикалық құрамы жеңіл, 

қоректік заттары мол топырақ қажет. Жеңіл 

және жақсы жылынатын топырақтарда оның 

жемістері ерте піседі. Қауынға топырақтың 

құнарлы болғаны жөн. Ол қара немесе қара 

қоңыр құмдауыт топырақтарда жақсы өседі.  

Ауыл шаруашылығының әлемдік даму 

үдерісінің нәтижесі бақша өнімдерін өсіру 

жылдан - жылға артып келе жатқанын 

көрсетуде. Бақша шаруашылығының негізгі 

міндеті – халықтың азық-түлігінің өңдеу 

өнеркәсібінің шикізаты болып саналатын 

дақылдарды өсіру. Бақша шаруашылығының 

дамуы және халықты дәрумені мол өнімдермен  

қамтамасыз ету үшін маңызды сұрыптарын 

анықтап, олардың биологиялық және 

шаруашылық ерекшеліктерін ескере отырып, 

өсірілетін жердің топырақ – климаттық 

жағдайына қарай,  дұрыс арақатынасын 

таңдаудың маңыздылығы зор.  

Соңғы жылдары елімізде бақша 

дақылдарының егістік көлемі 45 мың. га -80 

мың. га артып отыр. Жыл сайын қауынға деген 

сұраныс артуда. Сондықтан да бұл дақылдың 

өнімділігі мен сапалық көрсеткіштерін, 

зиянкестері (Myiopardalis pardalina) мен 

аурулардан сақталғыштығы және тасымалдауға 

жарамдылығы да жақсартуды талап етеді. [6]. 

Еліміздегі қауын дақылы  өзінің ерекше 

дәмділігімен, емдік қасиетімен және 

өнімділігімен ерекшеленеді. Қауынның  ерте, 

орташа және кеш пісетін сұрыптары бар. Кеш 

пісетін сұрыптарын  сақтауға қалдырылады 

[7-10].    

 

Қауын ежелден өзінің жағымды 

дәмділігімен, емдік қасиеттерімен адамды өзіне 

баурап келген. Қауынның құрамындағы А,Р,С 

дәрумендері, каротин, фолий және аскорбин 

қышқылдары, май, минералды тұздар, темір, 

калий, натрий, клетчатка бар. Фолий қышқылы  

жүкті әйелдерге, сондай-ақ депрессиядан 

құтылғысы келетіндерге және есте сақтау 

қабілетін жақсартқысы келетіндерге таптырмас 

ем. Ал С дәрумені біздің ағзамызды қыстық 

суықтардан сақтайды, қауын иммунитет 

қалыптастырады. Қауынның құрамындағылар 

ұйқысыздыққа, шаршауға және ашушаңдыққа 

қарсы жақсы ем. Қауынның құрамындағы 

микроэлементтер емдік қасиеттерді қамтамасыз 

етеді. Қауынның еті жүйке ұлпасына, теріге, 

шашқа қажетті кремнийге бай. Темірдің көп 

мөлшерде болуы қаназдықта көмектеседі. Калий 

мен магнийдің болуы жүрек-қантамыр жүйесі 

ауруларына қолданылады [11]. 

Талқылануы: Түркістан облысы – 

ауылшаруашылығы өнімдерін өндіру жөнінен 

республикадағы ең ірі өңірлердің бірі. Мұнда 

бау–бақша өсіруші шаруашылықтар табысының 

негізгі көзі болып табылатын өсімдік егістері 

көптеп шоғырланған. Оңтүстік өңірдің жер асты 

суының деңгейі жоғары, суармалы егіс 

жағдайында қауынның түрлік  құрамын ғылыми 

негізделген әдістермен нақты жүргізуге жол 

ашады. 

Әдеби мәліметтерге сүйенсек, қауын 

дақылының сұрыптық  сипаттамасы, 

биологиялық ерекшеліктеріне байланысты 

мәліметтер жоқтың қасы. Сондықтан да елімізде 

мұндай диеталық мақсаттағы дақылға  деген 

сұраныс жоғары болғандықтан, оны  өсірудің  

агротехникасына  ғылыми негізделген 

зерттеулер жүргізілуі тиіс. 

Зерттеу жұмысы 2019-2020 жж. Түркістан 

облысына  қарасты Жүйнек, Иқан, Сауран, 

Бірлік елдімекендерінің далалық  алқаптарында 

жүргізілді.  

Зерттеу жұмысының мақсаты – Түркістан 

өңіріндегі қауын сұрыптарының сипаттамасы 

және олардың биологиялық ерекшеліктерін 

талдау.  

Зерттеу барысында  Сары самарқанд 

әнгелегі, Сары замча, Шакар палак қызыл етті 

2580, Ірі жемісті Іч-қзыл 1233, Ширали, 

Самарқанд аби-наббаты, Баспалды, Ананас, 

Колхозница, Торпеда, Кассаба, Мирзачульский 

қауын сұрыптары  анықталып, олардың 

биологиялық ерекшеліктері сипатталды. 

Сары самарқанд әнгелегі (Cucumis melo ssp. 

rigidus (Pang.) Fil. var. Chandalak. Орта 

көлемдегі өсімдік, орташа өркенді. 

Жапырақтары орташа көлемді, бүйректәрізді. 

Гүлдері қос және еркек жынысты. Өнімі аздап 

жалпақ пішінді, орташа көлемді. Өнімдің 

салмағы 1,5-2,3 кг. Өнімнің сыртқы жағы аздап 

сегменттелген. Түсі сары-қызғылт. Сары-жасыл 

тарамдармен бөлінген. Майда торлармен 

қапталған. Қабығының қаттылығы орташа. 

Жемісі қалың, ақ түсті, жұмсақ, тәттілігі орташа, 

өте күшті хош иісті. Құрғақ заттардың мөлшері 

6,1-7,8%, ал жалпы қанттың мөлшері 4,0-5,0%. 

Ұрық қуысы орташа көлемде. Ұрық қабы 

дымқыл, жабық, ұрық қуысын толықтырып 

тұрады. Ұрықтары ірі, ланцеттәрізді, ақ түсті. 

Сұрып ерте пісетін, вегетациялық кезеңі ұрық 

өніп шыққаннан бастап, 60-65 күнде піседі. 

Өнімділігі 20-23 т/га. Тасымалдауға және 

сақтауға жарамсыз [10].    

Сары замча (Cucumis melo ssp. rigidus 

(Pang.) Fil.var. chandalak). 

  

Орта көлемдегі өсімдік, орташа өркенді. 

Жапырақтары орташа көлемді, бүйрек тәрізді. 

Гүлдері қос және еркек жынысты. Өнімі 

жалпақтау пішінді, орташа көлемде. Өнімдің 

салмағы 0,5-2,0 кг. Өнімнің сыртқы жағы аздап 

сегменттелген. Түсі сары фонды, майда жасыл 

және қоңыр нүктелі. Жасыл сызықтармен 

таралған. Майда торлармен қапталған. 

Қабығының қаттылығы орташа. Жемісі қалың, 

бозғылт - қызғылт сары, жұмсақ, тәттілігі 

орташа, хош иісті. Құрғақ заттардың мөлшері 

8,5-10,0%, ал жалпы қанттың мөлшері 6,0-7,8%. 

Ұрық қуысы ұсақ көлемде. Ұрық қабы жабық, 

ұрық қуысын толықтырып тұрады. Ұрықтары 

ірі, ланцеттәрізді, ақ түсті. Сұрып ерте пісетін, 

вегетациялық кезеңі ұрық өніп шыққаннан 

бастап, 62-70 күнде піседі. Өнімділігі 18-20 т/га. 

Тасымалдауға және сақтауға жарамсыз. 

Шакар палак қызыл етті 2580 (Cucumis melo 

ssp. rigidus (Pang.) Fil. var. ameri). 

Орта көлемдегі өсімдік, орташа өркенді. 

Жапырақтары жүректәрізді домалақтау, орташа 

көлемді. Гүлдері қос және еркек жынысты. 

Өнімі сопақ-эллипс пішінді, орташа көлемде. 

Өнімнің салмағы 3,0-4,0 кг. Өнімнің сырты 

тегіс. Түсі ақ-сарғыш фонында шегере астында 

көрінбейтін шағын жасыл нүктелері бар. Орта 

кеңдікте қара-жасыл қос таспа жолақтармен 

суреттелген. Майда тормен қапталған, орташа 

дөрекі, жеміске сұр түс береді. Қыртысы қатты. 

Еті орташа қалыңдықта, апельсин түсті, 

қытырлақ, шырынды, өте тәтті, ванильді хош 

иісті. Құрғақ заттардың мөлшері 12,0-14,0%, ал 

жалпы қанттың мөлшері 9,0-11,0%. Ұрық қуысы 

орта көлемде. Ұрық қабы дымқыл. Ұрықтары 

орта көлемді, кең сопақша пішінді, сарғыш 

түсті. Сұрып орташа  пісетін, вегетациялық 

кезеңі ұрық өніп шыққаннан бастап 80-95 күнде 

піседі. Тұзға және сусыздыққа төзімді. 

Өнімділігі 25-30 т/га. Тасымалдауға және 

сақтауға, қақ жасауға жарамды.  

Ірі жемісті Іч-қзыл 1233(Cucumis melo ssp. 

rigidus (Pang.) Fil. var. ameri). 

Орта көлемдегі өсімдік, ұзын өркенді. 

Жапырақтары бүйректәрізді пішінді, орташа 

көлемді. Гүлдері  қос және еркек жынысты. 

Өнімі эллипстелген пішінді, ірі көлемде. 

Өнімнің салмағы 3,9-5,0кг. Өнімнің сырты тегіс. 

Түсі сарғыш-жасыл. Жіңішке қара-жасыл 

жолақтармен суреттелген. Ірі тормен қапталған, 

орташа дөрекі. Қыртысының қаттылығы 

орташа, қатты. Еті қалың, қызғылт-сары түсті, 

қытырлақ, шырынды, тәтті. Құрғақ заттардың 

мөлшері 12,9-14,5%, ал жалпы қанттың мөлшері 

10,5-12,5%. Ұрық қуысы орта көлемді. Ұрық 

қабы жартылай сұйық, борпылдақ. Ұрықтары 

орта көлемді, кең сопақша  пішінді, сары түсті. 

Сұрып орташа пісетін, вегетациялық кезеңі 

ұрық өніп шыққаннан бастап 85-94 күнде піседі. 

Фузариозға және ұнтақты зең ауруларға 

төзімділігі орташа. Өнімділігі 28-32 т/га. 

Тасымалдауға және сақтауға жарамды.  

Ширали (Cucumis melo ssp. rigidus (Pang.) 

Fil. var. ameri). 

 Өсімдік орта өркенді. Бұтасы қатты 

типті, бұталануы жоғары. Жапырақтары бүтін, 

бесбұрыш пішіндес, жиектері кетілген, жоғары 

айқындалған воронка тәрізді. Гүлдері қос- және 

еркек жынысты. Өнімі сопақша пішінді, орташа 

үлкендікте. Өнімнің салмағы 1,5-3,5кг. Өнімнің 

сыртқы жағы аздап сегменттелген. Түсі ашық-

жасыл фонды, толық піскен кезде сарғыш түске 

боялады. Сегменттердің арасындағы желектер 

ашық-жасыл, жылтырақ, сегменттерде күңгірт-

жасыл желектермен суреттелген. Бірен-саран 

майда торлы.  Қыртысының қаттылығы орташа. 

Еті күңгірт-қызғылт-сары, орташа қалыңдықта,  

қытырлақ, шырынды, нәзік, өте тәтті, ананасты 

хош иісті. Құрғақ заттардың мөлшері 13,2-

14,8%, ал жалпы қанттың мөлшері 11,0-12,0%. 

Ұрық қуысы орта көлемде, қызғылт-сары. Ұрық 

қабы ашық, болбыр. Ұрықтары орта көлемді, 

сопақша пішіндес, сары түсті. Сұрып орта 

пісетін, вегетациялық кезеңі ұрық өніп 

шыққаннан бастап 85-95 күнде піседі. Фузариоз 

және ұнтақты зең ауруларға төзімді. Өнімділігі 

27-40 т/га. Тасымалдауға және сақтауға 

жарамсыз [11-13].    

Самарқанд аби-наббаты (Cucumis melo ssp. 

rigidus (Pang.) Fil. var. chandalak). 

Орта көлемдегі өсімдік, орташа өркенді. 

Жапырақтары бүйректәрізді, орташа көлемді. 

Гүлдері қос және еркек жынысты. Өнімі кеңдеу-

эллипстеу немесе шар тәрізді пішінді, орташа 

көлемді. Жемістің салмағы 3,0-4,0 кг. Өнімнің 

сырты аздап қыртысты. Түсі сарғыш-қызыл-

жасыл фонды. Майда сары-қызғылт-қоңыр 

желек түрдегі дақтармен суреттелген. Қыртысы 

қатты. Еті қалың, ақ түсті, шырынды, жұмсақ, 

өте тәтті, хош иісті. Құрғақ заттардың мөлшері 

9,2-11,8%, ал жалпы қанттың мөлшері 7,4-9,3%. 

Ұрық қуысы орта көлемде. Ұрық қабы құрғақ, 

ұрық қуысын жартылай толтырып тұрады. 

Ұрықтары ірі, кең сопақша пішінді, сары түсті. 

Сұрып орта пісетін, вегетациялық кезеңі ұрық 

өніп шыққаннан бастап 70-78 күнде піседі. 

Өнімділігі 18-25 т/га. Тасымалдауға және 

сақтауға жарамсыз.  

Баспалды (Cucumis melo ssp. rigidus (Pang.) 

Fil. var. chandalak). 

 Орта көлемдегі өсімдік, орташа өркенді. 

Жапырақтары бүйректәрізді домалақтау, орта 

көлемді. Гүлдері қос және еркек жынысты. 

Өнімі кең созылған эллипс пішінді, орташа 

көлемді. Өнімнің салмағы 3,0-4,0 кг. Өнімнің 

сырты аздап сегменттелен. Түсі ақ-жасыл, ақ-

сары фонды. 

 Ашық жасыл кең желектермен 

суреттелген. Тормен қапталмаған.  Қыртысы 

орташа қаттылықта. Еті қалың, бұзғыл-жысыл 

түсті, жұмсақ, шырынды, өте тәтті, хош иісті. 

Құрғақ заттардың мөлшері 9,0-11,0%, ал жалпы 

қанттың мөлшері 11,0-13,2%. Ұрық қуысы орта 

көлемде. Ұрық қабы әлсіз, ұрық қуысының 

жартысынан көбін толықтырып тұрады. 

Ұрықтары ірі, кең сопақша пішінді, ашық-сары 

түсті. Сұрып орташа  пісетін,  вегетациялық 

кезеңі ұрық өніп шыққаннан бастап, 85-90 күнде 

піседі. Өнімділігі 23-26 т/га. Тасымалдауға және 

сақтауға жарамсыз. 

 

Ананас (Cucumis melo ssp. rigidus (Pang.) Fil. 

var. ameri). 

Өсімдік орта көлемді,орташа өркенді.   

Жапырақтары жүректәздес пішінді, орташа 

көлемді. Гүлдері қос және еркек жынысты. 

Жемістері жұмыртқа  және эллипс  пішінді, 

орташа көлемді.  Жеміс  салмағы  3,0-5,0 кг. 

Жемістің үстіңгі жағы тегіс. Қызғылт- сары 

түсті. Суреті болмайды. Торы толық, орташа 

торлы, байланысқан.  Қатты қабығы орташа. Еті 

қалың, ақ, қытырлақ, өте тәтті.  Құрамындағы 

құрғақ заттар-13,5%, қант мөлшері-10,7%. Ұрық 

қуыстылығы орташа көлемді. Ұрық қабы 

құрғақ, ұрық қуыстылығы жартысынан астамын 

толтырады. Ұрығы ірі, ланцеттәрізді, сары түсті. 

Орташа пісетін сұрып, көктеуден піскенге 

дейінгі вегетациялық  мерзімі  85-90  күн.  

Өнімділігі - 35-50 т/га. Сақтауға және 

тасымалдауға жарамды.   

Колхозница (Cucumis melo ssp. rigidus (Pang.) 

Fil. var. chandalak). 

 

Өсімдік орта көлемді, орташа өркенді. 

Жапырақтары  бүйректәрізді  формалы, орташа 

көлемді.  Гүлдері қос және еркек жынысты. 

Жемісі шартәріздес пішінді,  мөлшері орташа. 

Жемісінің салмағы  2,0-3,5 кг. Жемістің үстіңгі 

жағы әлсіз сегменттелген. Сырты  бозғылт – 

жасыл. Ашық жасыл  жолағы сегмент тереңінде 

көмкерілген. Торы болмайды. Қабығының 

қаттылығы орташа. Еті қалың, бозғылт жасыл 

түсті, жұмсақ, нәзік, тәтті болып келеді. 

Құрамындағы құрғақ заттар - 7,8-9,2%, қант 

мөлшері - 7,0-8,5%. Ұрықтық қуыстылығы 

орташа көлемде. Ұрық қабы ылғалды, жабық, 

ұрық қуысының жартысынан астам бөлігін 

толтырады. Ұрығы ірі,  ланцеттәрізді, ақ сары 

түсті.  Сұрып орташа ерте пісетін, көктеуден 

піскенге дейінгі вегетациялық  мерзімі 70-75 

күн.  Өнімділігі - 14-22 т/га.  Жемісі  сақталуға  

және  тасымалдауға жарамсыз.  

Торпеда (Cucumis melo ssp. rigidus (Pang.) 

Fil. var. chandalak, ameri). 

Өсімдік орта көлемді, орташа өркенді.  

Жапырақтары жүректәріздес пішінді, орташа 

көлемді. Гүлдері қос  және еркек жынысты. 

Жемістері жұмыртқа  және эллипс  пішінді, 

орташа көлемді. Жемістің салмағы  3,0-4,0 кг. 

Жемістің үстіңгі жағы тегіс. Сары түске 

боялған. Қызғылт – сары  дақтары жарылған 

жолақ тәрізді. Торы  ішінара, ірі қуысты, әлсіз 

байланысқан. Қабықтың қаттылығы орташа. Еті 

қалың, ақ, шырынды,  нәзік, тәтті. Құрамындағы 

құрғақ заттар  - 10,8%,  қант мөлшері  - 7,5-8,2%.  

Ұрық қуыстылығы орташа  көлемде.  Ұрық қабы 

ылғалды, ұрық қуыстылығын жартысын  

толтырады.  Ұрығы ірі, сопақша,  сары түсті. 

Сұрып кеш пісетін, көктеуден піскенге дейінгі 

вегетациялық  мерзімі  90-95 күн. Өнімділігі – 

28- 32 т/га. Жақсы тасымалданады, ұзақ уақыт 

бойы сақталынады [14].    

Кассаба (Cucumis melo ssp. orientale Sageret 

var. casaba). 

Өсімдік ірі көлемді,  ұзын  өркенді.  

Жапырағы  бесбұрышты   пішінді, орташа 

көлемді. Гүлдері қос  және еркек жынысты. 

Жемісі  қабыстырылған пішінді,  ірі көлемді. 

Жемістің салмағы  4,5-6,0 кг. Жемістің үстіңгі 

жағы қыртысталған. Жеміс сабақшасы  

біртіндеп ортасынан ақ сарыдан жемістің ұшына 

қарай жасыл – сұр түске өтеді. Жемістің 

ортасынан күңгірт-жасыл дақтармен 

суреттелген. Торы болмайды. Қабықтың 

қаттылығы орташа. Еті қалың,  ақ, нәзік, 

шырынды, тәтті. Құрамындағы құрғақ заттар  -  

10,5%, қант мөлшері  - 7,9-9,9%. Ұрық 

қуыстылығы орташа көлемді. Ұрық қабы етті, 

бүкіл ұрық қуыстылығын толтырады. Ұрығы ірі, 

ланцеттәрізді, ақ сары түсті. Қысқы сұрып, 

көктеуден піскенге дейінгі вегетациялық  

мерзімі 85-90  күн. Өнімділігі  - 35-40 т/га. 

Жақсы тасымалданады, ұзақ уақыт бойы 

сақталынады.  

Мирзачульский (Cucumis melo ssp. rigidus 

(Pang.) Fil. var. ameri). 

Өсімдік орта көлемді,орташа өркенді.  

Жапырақтары бесбұрышты пішінді, жиектері  

кетілген. Гүлдері қос және еркек жынысты.  

Жемістері цилиндр пішінді. Жемістің салмағы 

4,0-6,0 кг. Жемістің үстіңгі жағы  тегіс. Ақ сары 

түсті. Сирек  орналасқан қызғылт сары дақтары  

ұш жағынан жемістің ¾ бөлігіне дейін тізбек 

түрінде суреттелген. Толық торланған, майда 

торлы,  орташа дөрекі байланысқан. Қатты 

қабығы  орташа. Еті ақ, нәзік,  қытырлақ, толық 

піскенде жақсы ериді, өте тәтті. Құрамындағы 

құрғақ заттар  - 15,0-18,0%, қант мөлшері - 10,4- 

11,5%. Ұрық қуыстылығы орташа мөлшерде. 

Ұрық қабы ашық, борпылдақ. Ұрығы орташа  

көлемді,  сопақша, аздап майысқан, ақ сары 

түсті. Орташа пісетін сұрып, көктеуден піскенге 

дейінгі вегетациялық  мерзімі 75-85   күн. 

Өнімділігі - 30-35 т/га. Сақталуы мен 

тасымалдануы орташа. Қақ жасауға жарамды.  

Ұнтақты зең және фузариоз ауруларына төзімді.   

Қорытынды. Сары самарқанд әнгелегі, 

Сары замча, Ширали, Самарқанд аби-наббаты, 

Баспалды, Колхозница сұрыптары өзіндік  

керемет дәмділігімен, хош иістілігімен 

ерекшеленіп,  жергілікті тұтынуға және жақын 

қашықтыққа тасымалданатын болса, Ірі жемісті 

Іч-қзыл 1233, Мирзачульский сұрыптары 

ұнтақты зең және фузариоз ауруларына 

төзімділігімен ерекшеленсе,  ал Шакар палак 

қызыл етті 2580, Ананас, Торпеда, Кассаба 

сұрыптары жақсы тасымалданады, ұзақ уақыт 

бойы сақталынатындығымен ерекшеленеді. 

Мұндай сұрыптарды көбірек өсіріп, оларды 

экспортқа шығарып, еліміздің экономикалық 

жағдайын көтеруге зор мүмкіндік  туатындығы 

анық.  

СОРТОВЫЕ ОСОБЕННОСТИ ДЫНИ,ВЫРАЩИВАЕМОЙ  

В ТУРКЕСТАНСКОЙ ОБЛАСТИ  

 

Аннотация: в статье исследовано влияние внешних факторов на период роста и развитие 

сортов дыни, выращиваемой в Туркестанском регионе, определены перспективные сорта, 

адаптированные к данному региону. В качестве объекта исследования были определены сорта дыни : 

Желтая Самаркандская ангелека, Желтая замча, Красная мясная Шакар палак 2580, крупноплодная Іч-

Кзыл 1233, Ширали, Самаркандская аби-наббат,  Баспалды, Ананас, Колхозница, Торпеда, Кассаба, 

Мирзачульский  описаны их биологические особенности. Сорта Желтая Самаркандская ангелек, 

Желтая замча, Ширали, Самаркандская аби-наббат, Баспалды, Колхозница отличались превосходными 

вкусовыми качествами, ароматичностью, переносились для местного потребления и на близкие 

расстояния, крупноплодные сорта Іч-Кзыл 1233, Мирзачульский отличались устойчивостью к 

мучнистой росе и фузариозу, а сорта Шакар палак красное мясо 2580, Ананас, Торпеда, Кассаба 

хорошо переносились, хранились длительное время. 

Ключевые слова: сорта дыни, бахчевая культура, адаптивность, агротехника, семена, 

всхожесть семян, урожайность семян, клубень дыни, урожайность. 

VARIETAL CHARACTERISTICS OF MELON GROWN IN THE TURKESTAN REGION  

 

Abstract: the article examines the influence of external factors on the period of growth and 

development of melon varieties grown in the Turkestan region, and identifies promising varieties adapted to 

this region. Melon varieties were identified as the object of research: Yellow Samarkand angeleka, Yellow 

zamcha, Red meat Shakar palak 2580, large-fruited Ich-Kzyl 1233, Shirali, Samarkand abi-nabbat, Baspaldy, 

Pineapple, Kolkhoznitsa, Torpeda, Kassaba, Mirzachulsky and their biological features were described. 

Varieties Yellow Samarkand angelek, Yellow zamcha, Shirali, Samarkand abi-nabbat, Baspaldy, Kolkhoznitsa 

were distinguished by excellent taste, aroma, were transferred for local consumption and at close distances, 

large-fruited varieties Ich-Kzyl 1233, Mirzachulsky were resistant to powdery mildew and fusarium, and 

varieties Shakar palak red meat 2580, Pineapple, Torpedo, Kassaba were well tolerated, were stored for a long 

time. 

Key words: melon varieties, melon culture, adaptability, agricultural technology, seeds, seed 

germination, seed yield, melon tuber, yield. 

